
Útdráttur  
Til umfjöllunar er naflaskoðun á upplifun minni í samhengi við þær hugmyndir 

og tilraunir sem ég hef verið að fást við. Ég fer yfir þá þætti sem eru mér ofarlega 

í huga þegar kemur að listsköpun. Fjalla um hugmyndir annara um hvað er list og 

hvernig hugmynda- og sköpunarferlið tengist forminu útfrá kenningum Ernst 

Fischer og Henri J. Focillon. Ég skilgreini hvernig listsköpun mín hingað til 

hefur þróast og hvernig verk leiða af sér önnur verk. Þar með leitast ég við að 

varpa ljósi á það sem býr að baki í sköpunaferli mínu. Í því samhengi reyni ég að 

draga fram mikilvægi augnabliksins. Jafnframt ræði ég keimlík áhrif þess í 

verkum myndlistarmannanna Hreins Friðfinnssonar, Sigurðar Guðmundssonar og 

Bas Jan Aders. Þá sýni ég fram á tengslin  milli verka minna og styðst við verk 

Alvin Lucier og Bruce Nauman máli mínu til stuðnings og til að sýna fram á 

mikilvægi og áhrif hljóðs í listsköpun minni. Með það að leiðarljósi varpa ég 

frekar ljósi á listsköpun mína í samtali við rými. Ég skilgreini augnablikið og 

formið í verkum mínum sem spilar stóran þátt og hefur verið mér hugleikið í því 

ferli að skapa listaverk.  

  



Efnisyfirlit 

Inngangur	  ............................................................................................................................	  4	  
I	  Hluti	  .....................................................................................................................................	  5	  
List?	  .................................................................................................................................................	  5	  
Efni,	  form	  og	  tilfinning	  .............................................................................................................	  6	  
Hugmyndavinna	  og	  sköpunarferlið	  .....................................................................................	  9	  

II	  Hluti	  .................................................................................................................................	  12	  
Tvívídd,	  þrívídd	  og	  hljóðvídd	  ..............................................................................................	  12	  
Hugmyndir	  skapa	  augnablik	  ................................................................................................	  14	  
Staðsetning	  og	  framsetning	  ..................................................................................................	  15	  

Lokaorð	  ..............................................................................................................................	  18	  

Heimildaskrá	  ....................................................................................................................	  19	  
Viðauki	  ................................................................................................................................	  20	  
  



 

 

 

 

 

 

 

 

 

 

 

 

 

 

 

 

„Einhverjir stunda þá iðju að skapa, og mata þá sem hafa unun af eða hata.“ 

Logi Leó Gunnarsson, 2013 

 

 



	   4	  

Inngangur 
 

Í þeim veruleika sem við lifum í er listin rótgróinn þáttur í tilveru okkar. Flest 

höfum við skiptar skoðanir á því hvað við teljum vera list. Hægt er að færa rök 

fyrir því að listin sé nokkuð almennt hugtak sem nær til fjölmargra mismunandi 

greina. Listin er oft kennd við listaverkið þar sem ferlið, frá því að fá hugmynd, 

til eiginlegrar hugmyndavinnu, er yfirleitt óljóst. Það er erfitt að átta sig á því 

hvað það er sem veldur þeirri löngun að skapa. Hér mun ég fjalla um hugmyndir 

annarra um hvað er list og hvernig hugmynda- og sköpunarferlið tengist forminu 

út frá kenningum Ernst Fischer og Henri J. Focillon. Ég skilgreini hvernig 

listsköpun mín hingað til hefur þróast og hvernig verk leiða af sér önnur verk. Í 

því samhengi reyni ég að draga fram mikilvægi augnabliksins. Jafnframt mun ég 

ræða keimlík áhrif þess í verkum myndlistarmannanna Hreins Friðfinnssonar, 

Sigurðar Guðmundssonar og Bas Jan Aders, með það að leiðarljósi að skýra 

tengsl listsköpunar minnar í samtali við rými og hljóð. Þá leitast ég einnig eftir 

því að varpa ljósi á tengslin  milli verka minna og styðst við verk Alvin Lucier og 

Bruce Nauman máli mínu til stuðnings til að sýna fram á mikilvægi og áhrif 

hljóðs í listsköpun minni. Augnablikið sem fyrirfinnst í fullunnum verkum, 

mismunandi eiginleikar þess og forsendur.  

I Hluti 
List? 

Í riti sínu Um listþörfina talar Ernst Fischer um að það sé tvískinnungur að verki í 

hverjum listamanni. Annars vegar veruleikavíman og hins vegar nautnin af því að 

hafa vald yfir þessum veruleika. Nautn sem illa getur talist til ósjálfráðrar 

hugsunar og vísar frekar í fyllilega sjálfráða vitsmunastarfsemi sem birtist í því 

að listaverkið er fyrst og fremst vald listamannsins á veruleikanum.1 Samkvæmt 

þessu má segja að sköpun listaverka feli í sér speglun á því sem nú þegar er til 

staðar. Þar sem listamaðurinn leikur sér með ásýnd veruleikans og býr til 

spurningar.   

Fischer telur það að vera listamaður feli í sér að „skilja, muna og vera fær 

um að breyta lífsreynslu í vitnesku, vitneskju í túlkun og efni í form“.2 Það sem 

veruleikinn hefur fram að færa krefst mótvægis eða spennu frá einhverju tilbúnu. 

„Tilfinningin ein og sér hrekkur skammt.“3  

Fyrir mér er tilfinningin þó iðulega hvatinn eða grunnurinn. 

Drifkrafturinn sem fær mig til þess að koma hlutum í verk. Ég reyni að fylgja 

tilfinningunni í einu og öllu, treysti innsæinu og er óhræddur við að láta reyna á 

hugmynd sem ég er sannfærður um að gangi upp, þó svo að annað komi í ljós.  

Ég lít á listina sem einhverskonar krydd sem gæðir líf okkar mismunandi og 

framandi brögðum. Leiðir okkur til fjölbreyttari hugsunarháttar og gerir okkur 

kleift að meðtaka og melta á áhugaverðari hátt það líf sem við lifum. Fischer 

vísar í Bertolt Brech, eitt af áhrifamestu leikskáldum 20. aldar, þegar hann talar 

um að listaverk leitist við að örva áhorfandann, ekki til sljórrar hluttekningar 

heldur „kalla [þau] á skynsemi og virkja einstaklinga til þátttöku og afstöðu“.4 

Því má segja að list hafi stórt hlutverk í samfélagi þegar kemur að þroska og 

mótunar einstaklinga, hefur áhrif á hvernig mismunandi einstaklingar eiga 

samleið og eykur flóruna í mannlegu samfélagi. Einstaklingar hafa áhrif á 

fjöldann sem hefur svo aftur áhrif á einstaklinginn. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Ernst Fischer, Um listþörfina, Þorgeir Þorgeirsson þýddi, Mál og menning, Reykjavík, 1973, bls. 
2 Sama heimild, bls. 10 
3 Sama heimild, bls. 10 
4 Sama heimild, bls. 11 

Fischer heldur því fram að listin sé tímabundin það er að segja, hún lýsi 

veruleikanum og aðlagi sig skilningarvitsþörfum hvers tímaskeiðs fyrir sig. 

Eiginlegur tími og umhverfi listarinnar liggur á milli hluta og skilgreinist af 

hverjum þeim sem kýs að tileinka sér hana. List er miðill sem bíður upp á 

endalausa möguleika og gæðir heiminn fjölbreytileika. Listinni nægir ekki að 

lýsa umhverfi sínu af vísindalegri nákvæmni, heldur býður hún uppá það að 

skilja manninn í heild, gera hann að þátttakanda í tilveru annarra. Hjálpar honum 

til að sjá sjálfan sig í öðru samhengi, tileinka sér allt sem hann ekki er, en getur 

orðið. Fyrir Fischer er listin nauðsynleg til þess að auðvelda manneskjunni að 

skilja samfélagið og hafa áhrif til breytinga.5 Þá telur hann inntakið mikilvægast 

þegar kemur að listinni og til þess að koma því til skila sé formið ómissandi.6 

Efni, form og tilfinning 

Listin er að miklu leyti fólgin í því að forma, sem á stóran þátt í því að 

ákvarða hvað er listaverk. Lögmál og hefð formsins varpa ljósi á vald mannsins 

yfir efninu. Í forminu kristallast reynsla og árangur sem líf og list geta ekki verið 

án. „Endalausar prófanir, eftirhermur og tilraunir leiða á endanum til varanlegra 

forma þar sem fyrirhöfn fortíðarinnar og vangaveltur geymast“.7 Listsköpun 

getur að miklu leyti verið háð þeim efnivið sem maður kýs að nota hverju sinni. 

Sú tilfinning sem ræður för og mótar efni í form skiptir miklu máli þegar kemur 

að því að skapa verk. Í raun má segja að tilurð hvers verks sé því háð því 

hugarástandi sem leiðandi er hverju sinni. 

Í bókinni Líf formsins fjallar franski listfræðingurinn Henri J. Focillon um 

formin sem einhverskonar samheiti yfir sköpunarverk mannsins. Þar leggur hann 

áherslu á fjölbreytileikann og óvissuna sem því fylgir: 

Formin eru ekki ágrip af sjálfum sér, afhyldaðar eftirmyndir sínar, líf 
þeirra á sér stað í rúmi, sem er ekki hin afhverfi rammi rúmfræðinnar, og 
verður til í efni, með verkfærum, í meðförum mannshanda. Þarna er það 
að formin eru til, annars staðar ekki, þ.e. í ákaflega hlutlægum, ákaflega 
fjölbreyttum heimi. Sama form heldur málum sínum en breytir um eigind 
eftir efni, verkfæri og hendi.8 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5 Sama heimild, bls. 13 - 16 
6 Sama heimild, bls. 164 
7 Sama heimild, bls. 164  
8 Henri Focillon, Líf formsins, Þorkell Grímsson þýddi, [S.l. : s.n.], 1992, bls. 23 

Þegar kemur að listsköpun er erfitt að tala um nýjungar í eiginlegri merkingu 

orðsins. Vissulega gerast nýir hlutir reglulega en spurningin er hvort þeir séu í 

raun nýir eða einhverskonar afbökun af eldra ferli. Heimur okkar samanstendur 

af ákveðnum efnum sem við notum í okkar lífi. Þau leiða hvert af öðru og til 

verða tengingar sem geta af sér frekara ferli, þar sem hlutir verða til og breytast í 

sífellu. Heimurinn er fullur af tækifærum sem einungis þarf að grípa, til þess að 

skapa eitthvað „nýtt“. 

Samkvæmt Focillon myndar formið bæði í rúmi og efni, aragrúa 

fjölbreyttra fyrirbæra sem krefjast stöðugra athugana og tilrauna. Þar sem til 

dæmis eiginleikar, hreyfingar og umhvörf eru til athugunar á eðli formanna.9 Af 

þessu má leiða að sköpun sé í raun ávallt háð einhverskonar forvitni eða þrá til 

þess að skilja betur og skilgreina eðli þess sem unnið er með. Þegar hugmyndir 

um líf formsins er hafðar að leiðarljósi er jafnframt óhjákvæmilegt að styðjast við 

einhverskonar uppröðun. Að þessu leyti er tími mikilvægur sem mælistuðull.10 

Tími skilgreinir form og raðar þeim upp eftir ákveðnum reglum. Þó svo að form 

séu kyrrstæð geta þau verið ummerki þess sem á undan hefur gengið og vísa 

þannig út fyrir sjálft sig og fela í sér tíma.  

Augnablikin sem verða til þegar listaverk eru til sýnis eða skoðunar eru 

mér hugleikin. Verk í samtali við rými, tíma og skynjun áhorfandans. Verk sem 

einskorðast ekki við eitt ákveðið rými heldur hafa áhrif á það rými sem þau eru 

sett upp í hverju sinni. Í verkum mínum leitast ég ekki endilega við að skapa eitt 

eiginlegt augnablik heldur nýti ég mér oft endurtekningu sem verkfæri til þess að 

gefa augnablikinu meira svigrúm og búa til áhugaverðari flöt á augnablikinu sem 

slíku. Mörg verk Hreins Friðfinnssonar eru fyrir mér augnablik úr stærra 

samhengi. Hann vinnur oft með mynd eða brot úr lengri frásögn, eins og t.d. 

skáldsögu eða sagnfræðilegu verki. Brotin setur hann fram sem heildstætt verk 

þar sem einföld og hnitmiðuð frásögn kemur yfirleitt fram í formi hluta eða 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
9 Sama heimild, bls. 56 
10 Sama heimild, bls. 69 

mynda. 11  Þetta vekur upp spurningar um hvort verkin séu úthugsuð eða 

framkvæmd í augnabliks æði.  

 Formin virðast leika í höndunum á honum þar sem honum tekst að þátta 

saman tíma og rými.12 Dæmi um þetta er verkið The Hour (1980). Verkið 

samanstendur af krossviðarplötu með greyptum útlínum arnar á flugi sem hangir 

uppi á vegg. Á gólfinu fyrir neðan er önnur krossviðarplata og á henni þunn, 

slípuð og óregluleg steinflaga. Þar ofan á stendur keila úr gulli og kúla úr silfri.13 

Þetta verk inniheldur hárfína frásögn sem á margt skylt við fyrri verk Hreins en 

sker sig þó úr hvað varðar tilraunir með efni. Samsetning efniviðsins skapar sögu 

sem er í senn óljós en skýr, efni eins og gull, silfur og steinn njóta mótvægis 

manngerðra krossviðarplatnanna þar sem hægt er að túlka örninn sem 

einhverskonar ógn. Verkið skapar því spennuþrungið augnablik sem frosið er í 

tíma.   

The Hour (1980) tengi ég við lokaverkið mitt á fyrstu önn í skólanum, þar 

sem ég geri tilraunir með efnivið og skoða formið sem slíkt. Ég lít svo á að þetta 

verk sé upphafspunktur þess vinnuferlis sem ég nýti mér hvað mest. Verkið ber 

titilinn Sterkja (2011)14 og samanstendur af mörgum miðlum sem sameinast í eitt 

verk, myndband15, hljóð og sterkja sem breytir um áferð við áreiti. Ég byrjaði á 

að vinna myndbandsverk sem byggt er upp úr formum sem raðast upp eftir 

ákveðinni geometríu. En mig langaði að fara með það lengra og í framhaldi fór 

ég að skoða mismunandi möguleika myndbandsvörpunar. Að lokum sameinaði 

ég myndbandsverkið við aðra tilraun þar sem ég kannaði áhrif hljóðs á kartöflu- 

og maíssterkju. Verkið sýndi ég sem innsetningu þar sem myndbandsverkið var 

beintengt hljóðverkinu sem stjórnaði sterkjunni. Myndbandið, hljóðið og sterkjan 

náðu hámarksspennu í ákveðið augnablik sem var endurtekið. Þetta síendurtekna 

samtal stóð yfir allan sýningartímann og endaði með því að hátalarinn sprakk og 

sterkjan þornaði upp. Reynslan við gerð þessa verks varð kveikjan að frekari 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
11 Eva Heisler, „Tvöföldun eða ekki: Um verk Hreins Friðfinnssonar“, Skýrnir: Tímarit hins 
íslenska bókmenntafélags, Halldór Guðmundsson tirstýrði, Hið íslenska bókmenntafélag, 
Reykjavík, 2008, bls. 265 
12 Halldór Björn Runólfsson, „Hreinn Friðfinnsson“, í Íslensk Listasaga IV, Ólafur Kvaran 
ritstýrði, Forlagið og Listasafn Íslands, Reykjavík, 2011, bls. 187 
13 Sama heimild, bls. 191 
14 Mynd 0 í viðauka 
15 Mynd 1 í viðauka 

rannsóknum og tilraunum með eiginleika hljóðs og sköpun augnabliksins sem 

vekur upp spurningar.  

Focillon heldur því fram að í gegnum listasöguna séu formin endurtekin. Hvort 

sem um er að ræða nýjungar eða eitthvað sem hefur verið til í lengri tíma.16 

Stöðug endurvinnsla á sér stað sem ómögulegt er að sjá fyrir endann á, þar sem 

listaverkið skilgreinist aðeins sem atburður útfrá umhverfi sínu. Þær mannlegu 

afmarkanir sem hafa áhrif á það eiga sér rætur í sögulegum og sálfræðilegum 

veruleika.17 Tíminn einn leiðir það síðan í ljós hvað lifir af og hvað ekki.  

Hugmyndavinna og sköpunarferlið 

Focillon talar um að þó svo að efniviðurinn sé mismunandi eftir verkum eigi þau 

það flest sameiginlegt að virðast vera kyrrstæð. Kyrrstaðan er þó blekking þar 

sem verk verða til við breytingu og undirbúa áframhaldandi breytingar og verða 

því að teljast í stöðugri framþróun.18 Þessu er ég sammála og tengi sterklega við 

vinnuferlið sem ég hef tileinkað mér við sköpun listaverka. Ég fæ hugmynd, 

hugmyndin mótast, tekur breytingum, verður að verki. Sama hugmyndin getur oft 

af sér fleiri en eitt verk sem yfirleitt leiða yfir í enn fleiri verk. Mörg verk geta 

því orðið til úr einu og sömu hugmyndinni. Með tilraunamennsku að vopni leitast 

ég eftir því að skapa augnablik. Verk sem er ætlað að vekja upp spurningar um til 

dæmis tilurð og tilgang sjálfs sín en auk þess að höfða til hins einfalda með því 

að vera sjónrænt heillandi. Í þessu samhengi finnst mér áhugavert að skoða 

hvernig ferlið í átt að fullbúnu verki leiðir yfirleitt til dýpkunar á þeirri hugmynd 

sem upphaflega var til staðar.  

Samkvæmt Focillon lifa hugmyndir af ákefð og þenjast ört og geta af sér 
fjölda afkvæma, eins og gálkn í jurtaríkinu, við vöxtinn rofna þær úr 
tengslum, hneigjast til að brjóta sér braut inn í rýmið á alla vegu, gata 
það, laga sig eftir öllum úrræðum þess, og virðast sem þær fyllist unaði 
vegna þessarar eignar sinnar.19 

Ég upplifi hugmyndaferli í minni sköpun við ræktun plantna. Hugmyndin 

er afleggjari sem lagður er í bleyti, skipt er um vatn reglulega þar til rætur byrja 

að spretta. Því næst er hugmyndin gróðursett í mold þar sem passa þarf að vökva 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
16 Henri Focillon, Líf formsins, bls. 72 
17 Sama heimild, bls. 82 
18 Sama heimild, bls. 10 
19 Sama heimild, bls. 20 

hana hæfilega, ekki of mikið en ekki of lítið. Hún dafnar ef rétt er farið með hana 

en visnar ef hún fær ekki nægilegan meðbyr. Ef hún dafnar, ber hún mögulega af 

sér ávöxt og jafnvel er hægt að taka af henni afleggjara og hefst þá sama ferli á 

ný.  

Annað verk sem ég vann á svipaðan hátt og Sterkja (2011) er myndbandsverkið 

Nr. 4 (2012)20. Verkið sýnir skúlptúr unninn upp úr stillimynd myndbandsforrits 

sem varð til eftir mikla og erfiða tilraunamennsku í myndbandsvinnslu. Form 

skúlptúrsins brotnar upp og snýst um sjálft sig á mismunandi vegu. Verkið 

inniheldur hljóðrás sem fylgir hreyfingu skúlptúrsins. Hljóðið samanstendur af 

djúpum drunum sem gera verkið bæði yfirþyrmandi, ógnvekjandi og veldur 

líklegum áhrifum. Ég leitaðist við að skoða sveigjanleika miðilsins og 

mismunandi möguleika á útfærslu hans og í framhaldi spratt verkið Stilla úr Nr.4 

(2012)21 sem er röð silkiþrykkja, augnablik unnin úr myndbandinu þar sem hvert 

eintak er einstakt.  

Focillon telur að efnum séu búin ákveðin örlög og lúti þar að leiðandi tiltekinni 

formrænni köllun. Mismunandi eiginleikar þeirra svo sem þéttleiki, litur og áferð 

eru ýmsum takmörkunum háð sem leiða til þróunar í listum.22 Efniviðurinn 

verður því að teljast afar mikilvægur þegar kemur að því að skapa listaverk. 

Upphaflega hugmyndin getur umhverfst þegar kemur að því að vinna hana í 

efnið. Það er því afar áhugavert að treysta þeim tilviljunum sem upp geta komið í 

þessu ferli. Nýta sér augnablikið og gefa því lausan tauminn til sköpunnar. Þá 

segir Focillon að staður listaverksins sé rýmið, hann vill þó ekki meina að hægt 

sé að halda því fram að verkið fái þar viðunandi sæti. Verkið veitir rýminu 

meðferð samkvæmt sínum eigin þörfum og afmarkar það, jafnvel skapar það, 

eftir því hvað nauðsynlegt er.23 Listaverk skapar það rými sem því er nauðsynlegt 

til þess að það skili sínu, hvort sem það er listamaðurinn sjálfur, áhorfendur eða 

jafnvel verkið sjálft sem sér um það. Það rými sem listverkinu er valið skiptir 

sköpum fyrir þá niðurstöðu sem verkinu er ætlað. Framsetning verks er stór hluti 

af fullgerðu verki. Samkvæmt Focillon verða verk ekki til í einni svipan. Sköpun 

verks felur í sér lengra ferli þar sem mikilvægt er að gera tilraunir til þess að 
	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
20 Mynd 2 í viðauka 
21 Mynd 3 í viðauka 
22 Henri Focillon, Líf formsins, bls. 44 
23Sama heimild, bls. 24 

komast að einhverskonar loka niðurstöðu.24 Ég er að vissu leyti sammála þessu 

og nýti ég mér þessa hugsun gjarnan í sköpun minni. Ég vil þó meina að það sé 

jafnvel enn mikilvægara að hafa það í huga að grípa augnablikið, því þar liggja 

oft áhugaverðustu hugmyndirnar. 

	    

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
24 Sama heimild, bls. 69 

II Hluti 
Tvívídd, þrívídd og hljóðvídd  

Verk mín eru skúlptúrar hvort sem þau eru unnin í tvívídd, þrívídd eða hljóðvídd. 

Það er mikilvægt fyrir mig hvernig verkin virka í samhengi við rýmið. Í flestum 

verkum mínum spila hljóð stóran þátt. Hvort sem það er í verkferlinu sem leiðir 

til verksins eða eitthvað sem kemur fram í fullunnu verki.  

Hljóðlist er hugtak sem hefur í auknum mæli verið notað síðan um lok síðustu 

aldar. Skiptar skoðanir eru á skilgreiningu hugtaksins og hvað það er sem það í 

raun og veru lýsir. Hugtakið vísar til þess anga listheimsins sem stendur á 

óljósum landamærum tónlistar og myndlistar.25 Ég nýti mér hljóð í verkum 

mínum á mismunandi máta, meðal annars hef ég gert silkiþrykk sem er 

hljóðverk, myndbandsverk sem er hljóðverk og framið gjörninga sem byggjast á 

hljóðverki. Ég tengi hljóð mjög sterkt við augnablik. Þau hljóð sem ég hrífst mest 

af eru þau sem verða oftast til fyrir einhverskonar tilviljun. Eitthvað sem ég tek 

eftir í umhverfi mínu, hrífst af og reyni síðan að vinna með eða nýti til að vinna 

úr. Samkvæmt Alan Licht leitast hljóðlist sjaldan við að skapa mannlýsingu, 

fanga sál manneskju, eða lýsa einhverskonar samskiptum milli manneskja. Hann 

telur áhersluna frekar liggja á hljóði sem fyrirbæri í einhverskonar 

grunnskilningi. 26  Þar sem hljóðlist hafnar eiginleikum tónlistar sem snertir 

samanburð við aðra tímatengda og frásagna-miðaða miðla og stuðlar frekar að 

grundavallar þörf mannsins fyrir hljóð.27 

Alvin Lucier talar um að „Hvert herbergi hafi sína eigin hljómfegurð sem er falin 

þar til hún er gerð heyranleg“.28 Þetta sýnir hann með eftirminnilegum hætti í 

verki sínu I am sitting in a room (1969). Verkið samanstendur af  því að Lucier 

er staddur í herbergi þar sem hann flytur ákveðinn texta og tekur upp. Hann spilar 

svo upptökuna aftur inni í herberginu og tekur upp. Þetta ferli er endurtekið þar 

til ómun herbergisins hefur tekið yfir og tal Lucier hefur umbreyst í tónblæ sem 

er afar frábrugðinn því sem upphaflega var tekið upp, fyrir utan í mesta lagi 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
25 Alan Licht, Sound art: beyond music, between categories, Rizzoli, New York, 2007, bls. 9 
26 Sama heimild, bls. 14 
27 Sama heimild, bls. 16 
28 Sama heimild, bls. 47 

taktinn.29 Þetta verk Lucier hefur setið í mér síðan ég heyrði það fyrst og hefur 

haft áhrif á mig og ýtt mér enn frekar í átt að leitinni að augnabliki sem er ætlað 

að vera síendurtekið. Verkið er einföld hugmynd sem leiðir af sér sterkt verk sem 

spyr spurninga á sama tíma og það svarar þeim. Verkið gerði mér einnig ljóst að 

flest þau verk sem ég hef unnið hafa eitthvað með hljóð að gera. Ég er mjög 

meðvitaður um hljóð í mínu daglega lífi og það hefur nýst mér sem minn helsti 

innblástur.  

Get Out of My Mind Get Out of This Room (1968) er verk eftir Bruce Nauman. Í 

þessu verki „fyllir“ hann tómt herbergi af hljóði. Upptaka af rödd sem endurtekur 

sömu setninguna í sífellu spilast úr hátölurum sem hafa verið faldir bakvið veggi 

herbergisins. „Get out of my mind, get out of this room.” hljómar um herbergið 

og býr til ákveðið andrúmsloft. Samspil hljóðs og rýmis skapar áhugaverða heild 

sem kristallast í huga áhorfandans. Með þetta í huga er vel hægt að túlka Get Out 

of My Mind Get Out of This Room (1968) sem tilraunakenndan skúlptúr þar sem 

listisemdir skynjunnar eru kannaðar.30  

Við vinnslu á verki mínu Nr. 4 (2012) ákvað ég að fara óhefðbundnar 

leiðir í myndbandsvörpun og byrjaði að smíða skúlptúr til þess að varpa 

myndbandinu á.  Í miðju vinnuferlinu varð mér ljóst að það myndi ekki ganga 

upp en í framhaldinu varð til annað verk sem ber titilinn Innviði (2013).31 Innviði 

er strúktúr sem tekur hljóð til sín úr umhverfinu og vinnur úr þeim. Strúktúrinn 

dregur í sig hljóðheim og varpar sínushljóðbylgjum inn á við frá tíu hliðum. Með 

þessu verki velti ég fyrir mér möguleikum þess sem gerist innra með verkinu, 

þess sem ekki sést heldur heyrist. Hvaða áhrif sú dýnamík hefur sem myndast á 

þeim punkti sem hljóðbylgjurnar mætast úr misöflugum hátölurunum. Þetta verk 

hefur sterka tengingu við Get Out of My Mind Get Out of This Room (1968) eftir 

Nauman, þar sem leitast er eftir einhverskonar þátttöku áhorfenda til þess að 

verkið gangi upp. Einnig má túlka það sem svo að Innviði (2013) sé 

einhverskonar dýpkun á þeim pælingum sem koma fram í verki Nauman. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
29 Sama heimild, bls. 257-258 
30 Janet Kraynak, „Bruce Nauman’s words“, Please pay attention please: Bruce Nauman’s words, 
Janet Kraynak ritstýrði, MIT press, London, 2005, bls. 1  
31 Mynd 4 í viðauka 

Hugmyndir skapa augnablik 

Þótt ákjósanlegast sé að grípa augnablikið er einnig hægt að vinna gagngert að 

því að skapa það. Í slíkum tilvikum eru hugmyndir nýttar til þess að skapa 

samsetningu sem stuðlar að einhverskonar innri þrá til þess spyrja spurninga um 

eðli sjálfs augnabliksins.     

Sigurður Guðmundsson segir frá því að frá því hann byrjaði að stunda 

myndlist hafi hann reynt að forðast það að nýta sér rök sem eru orðum háð. Þar 

sem hann leyfði hinu myndræna frekar að blómstra, vaxa upp og dafna, áður en 

hann skilgreindi með orðum það sem verkin höfðu að geyma. 32  Í 

ljósmyndaverkum Sigurðar frá seinni hluta síðustu aldar talar hann um að hafa 

ekki litið á sig sem ljósmyndara og hafi ekki haft neinn sérstakan áhuga á 

ljósmyndum. Sigurður leit á ljósmyndirnar sínar sem skúlptúra sem leystust upp 

að lokinni framkvæmd, auk þess að hafa tilhneigingu til að sjá verkin sín sem 

ljóð.33 „Mér fannst eitthvað heillandi við að horfa á þessa hluti sem ljóðlist og því 

venjulegri sem þeir voru því meiri ánægju hafði ég af þeim.“34 Hér vísar Sigurður 

í þá hluti sem hann nýtti sér til þess að byggja upp einhverskonar augnablik sem 

hefur ljóðræna frásögn að geyma. Þessi verk einkennast einkum af léttleika og 

húmor, en fela þó yfirleitt í sér einhverskonar dýpri merkingu. Augnablikin sem 

Sigurður skapar í þessum verkum eru ekki hugsuð sem ljósmyndaverk. 

Ljósmyndin er í raun og veru nýtt sem sönnunargagn um uppröðun eða 

samsetningu. Einhverskonar gjörning sem aðeins var til í stuttan tíma. Verkin 

einkennast af einföldum og hlédrægum athöfnum sem eiga það sameiginlegt að 

vera heillandi og kjarnyrt en vekja á sama tíma upp spurningar.  

Í þessu samhengi finnst mér áhugavert að skoða verk mitt Afl (2013)35. 

Verkið er innsetning sem inniheldur grillmótor sem er fastur á þrífæti. 

Þrífætinum er komið fyrir þannig að mótorinn gengur inn í hurðarhún á hurð sem 

búið er að eiga við og fjarlægja sílenderinn úr. Húnninn tekur að snúast hægt 

réttsælis. Þessi hversdagslegi hlutur sem við notum á hverjum degi fær nýtt 

hlutverk og myndar dáleiðandi hreyfingu sem vekur upp spurningar um tilgang 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
32 Sigurður Guðmundsson, Tabúlarasa, Mál og menning, Reykjavík, 1993, bls. 140 
33 Sama heimild, bls. 141-142 
34 Sama heimild, bls. 141 
35 Mynd 7 í viðauka 

og atferli eilífðarinnar. Það sem sameinar verkið mitt og hugmyndir Sigurðar er 

ljóðræna vísunin og að skapa hlutum nýtt samhengi. Sigurður talar um að skapa 

nýtt samhengi sem liggur fyrir utan rökin.36  Hann segir jafnframt að þetta sé 

spurning um að sinna sinni ljóðrænu köllun og nýta sér í hinum formræna heimi. 

Vinna í samhengi sem veitir rétta tilfinningu án þess að þurfa að sinna rökréttri 

hugsun. Vera tilbúinn til þess að grípa augnablikið og nýta það sér í hag hversu 

hverfullt sem það er í raun og veru, sem erfitt er að framkalla og viðhalda. Fyrir 

Sigurði voru það meiningar sem hægt var að tjá með orðum sem kvöttu hann 

áfram í uppsetningu sviðsetningarverka sinna. Verkin voru í raun tilraun hans til 

þess að koma til móts við afl orðanna og sýna í raun mátt ljósmyndarinnar. Í því 

ferli segist hann hafa nýtt sér aðstoð „heimsku“ til þess að útiloka orðin og reyna 

að skilja myndina eina eftir.37  

Staðsetning og framsetning 

Staðsetning skiptir sköpum þegar kemur að frágangi fullbúnu listaverki. Það er 

mikilvægt að vera meðvitaður um það rými sem verkinu er falið að standa í. Verk 

getur bæði staðið og fallið í (með eða á) rými, það er því nauðsynlegt að gæta vel 

að uppsetningu og að vera í viðeigandi samtali við rýmið útfrá eiginleikum hvers 

verks fyrir sig.38 Í því samhengi má nefna tvær innsetningar sem ég vann fyrir 

sýninguna Art of Noises. Sýningarrýmið hafði að geyma hluti sem ég nýtti mér. 

Verkið Kæliskápar (2013)39 fólst í því að stafla átta kæliskápum saman. Ég 

fjarlægði af þeim hurðarnar og lét þá vera í gangi. Þeir gáfu allir frá sér keimlík 

viftuhljóð sem sköpuðu hljóðmynd sem var breytileg eftir því hvar maður var 

staddur í rýminu og hversu nálægt maður var kæliskápunum. Skáparnir gáfu 

einnig frá sér kulda sem hafði áhrif á hitastigið á sýningunni. Hitt verkið 

Öryggiskerfi (2013) 40  var einnig hljóðverk. Á sýningarstaðnum var bilað 

öryggiskerfi sem gaf frá sér stutt hljóðmerki með reglulegu millibili. Ég ákvað að 

nýta mér það og kom fyrir míkrafón, delaygræju og magnara. Þannig magnaði ég 

upp hljóðið og hafði áhrif á það og við það skapaðist annarskonar hljóðheimur. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
36 Sigurður Guðmundsson, Tabúlarasa, bls. 141 
37 Sama heimild, bls. 143 
38 Henri Focillon, Líf formsins, bls. 25 
39 Mynd 5 í viðauka 
40 Mynd 6 í viðauka 

Bas Jan Ader hafði afar ákveðnar skoðanir á framsetningu verka sinna. Hann 

nýtti sér meðal annars ljósmyndir og mynbönd. Yfirlýsinga verk hans eru skýrt 

dæmi um þetta. Þau eru sett upp í eitt skipti, látin standa í skamman tíma og 

síðan tekin niður og málað yfir þau. Einu áþreifanlegu sönnungargögnin um að 

þau hafi nokkurtíma verið til eru ljósmyndir sem Ader tók af þeim. Please don’t 

leave me (1969) er áhugavert dæmi um þetta. Verkið er innsetning þar sem titill 

verksins hefur verið málaður á vegg með hástöfum. Ljós er notað til þess að lýsa 

upp textann sem skapar spennu í annars myrkvuðu herbergi. Til eru þrjár 

mismunandi útgáfur af verkinu sem allar eru keimlíkar fyrir utan staðsetninguna. 
41 Það má segja að með þessu hafi Ader skapað augnablik sem hann hefur stjórn 

á og ákveður hvernig ber að sýna. Verkið lifir sem augnablik í ljósmynd sem 

tekin er af því áður en það var afmáð. Ader gaf aldrei í skyn að hægt væri að sýna 

verkið með því að endurgera það. Þetta rennir enn fremur stoðum undir það hve 

mikilvægt augnablikið er í hans verkum. Í stuttmyndum sínum skorar Ader á 

þyngdaraflið. Hann gerir tilraun til þess að frelsa sig undan hömlum 

raunveruleikans með því að bjóða lögmálum vísinda, sögunnar, listasögunnar og 

náttúruaflanna birginn.42 Það er svo spurning hvort honum takist ætlunarverk sitt 

þar sem þyngdarlögmálið grípur yfirleitt í taumana. Hann skapar augnablik sem 

vekja upp spurningar og forvitni. Augnablikin verða til við frásögn þar sem 

yfirleitt er um einfaldan verknað að ræða sem er uppfullur af vísunum sem hægt 

er að túlka á ýmsa vegu. Fallið er honum hugleikið og kemur það fram í flestum 

verkum hans, hvort sem það er raunverulegt fall eða huglægt afl. Augnablikin 

sem hann skapar eru sterk og eiga sér öll einhvern ákveðinn og fastan tíma. Mörg 

verka Aders eru því í raun vísun í augnablikið. Með því að nýta sér ljósmyndir og 

kvikmyndatækni tekst honum að skapa og frysta í tíma þessi augnablik sem 

gjörningar hans eru. 

Verk mitt Young Seated White Porcelain Nude Female Figurine 736 42 (2013)43 

er innsetning í rými sem inniheldur postulínsstyttu, vínylplötu, 

hljómflutningsgræjur, stöpul og fjóra hátalara. Postulínsstyttan ákvarðar 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
41Erik Beenker, „The man who wanted to look beyond the horizon“, Bas Jan Ader: Please don’t 
leave me, Rein Wolfs ritstýrði, Museum Boijmans Van Beuningen, Rotterdam, bls. 19 
42 Groot, Elbrig de, „In film I silently elucidate everything concerning falling“,Bas Jan Ader: 
Please don’t leave me, Rein Wolfs ritstýrði, Museum Boijmans Van Beuningen, Rotterdam, 
bls.143 
43 Mynd 8 í viðauka 

tilviljanakennda hljóðmynd sem ræðst af staðsetningu hennar. Fjöldaframleiddur 

gripur sem vísar í klassíska höggmyndalist hlýtur formræna upphefð og verður 

miðpunktur í einlægu, tilfinningaþrungnu augnabliki. Einfaldleiki og 

endurtekning eru allsráðandi öfl sem kalla fram hugmyndir um eilífðina og 

stöðuga hringrás hennar.  

Lokaorð 
 

Hér hef ég fjallað um verk mín og annarra í samhengi við þær hugmyndir og 

tilraunir sem ég hef verið að fást við. Ég hef leitast við að varpa ljósi á það sem 

býr að baki í sköpunaferli mínu. Farið yfir þá þætti sem eru mér ofarlega í huga 

þegar kemur að listsköpun. Reynt að skilgreina augnablikið og formið í verkum 

mínum sem spilar stóran þátt og verið mér hugleikið í því ferli að skapa listaverk. 

Sýnt fram á mikilvægi staðsetningar og samhengis verka og hvað það er sem ber 

að hafa í huga við framsetningu verka minna. Það verður að teljast fyrir víst að af 

þessum skrifum hef ég þó fyrst og fremst komist hænuskrefi nær því að skilja 

hvað það er sem heldur sköpun minni gangandi, því mér verður stöðugt meira 

ljóst, hve stutt er síðan ég fór að velta fyrir mér listinni. Ég hef verið óviti 

meirihluta ævi minnar og er rétt að byrja að þreifa fyrir mér á hinum víða fleti 

sem listin býður upp á. Uppljómun mín verður sífellt augljósari og ég geri mér 

grein fyrir því að þetta er aðeins upphafið af því sem koma skal. Með hvatvísi og 

innsæi að leiðarljósi mun ég halda áfram að skapa verk og spyrja mig spurninga 

sem ég sætti mig þó við að fá aldrei svör við.     

Viðauki 
 

Mynd 0 – Sterkja, 2011, innsetning, stærð: ~150x150cm. 

 

 

 

 

 

 

 

 

 

 

Mynd 1 - Sterkja, 2011, stillur úr myndbandsverki, lengd: 0:46min. 

Mynd 2 – Nr.4, 2012, stillur úr myndbandsverki, lengd: 4:50min. 

 

 

 

 

 

 

 

 

 

 

 

 

Mynd 3 – Stilla úr Nr.4, 2012, silkiþrykk, stærð: 64x45cm. 

Mynd 4 – Innviði, 2012, hljóðskúlptúr, stærð: ~80x80x80cm. 

  

 

 

 

 

 

 

 

Mynd 5 – Kæliskápar, 2013, innsetning, stærð: ~200x170x60cm. 

Mynd 6 – Öryggiskerfi, 2013, öryggiskerfi, magnari, hljóðnemi og delay. 

  

 

 

 

 

 

 

 

 

 

 

Mynd 7 Afl, skýringarmynd, 2013. 

Mynd 8 - Young Seated White Porcelain Nude Female Figurine 736 42, 2013. 


